
పరమయోగివిలాసము.












ఘనమైన తనదివ్యగానంబు సొగయ 

వినుపించి యానాదవేదిఁ జొక్కింప 

వలనుగా మెచ్చి యావరదుఁడు కొంక 

వలదు వేఁడుము నీకు వలయు నర్థమ్ము 

లన విని రామానుజార్యుని నాకు 

వనమాలి వరద యీవలయు నావుఁడును 

వరదుం డితఁడు దక్క వలయునర్థంబు 

లరుదార నిచ్చెద ననిన గాయకుఁడు 

రామావతార వారకరెండుమాట 

లీమెయి మీ రానతీ నెట్లు వచ్చు 

ననిన నేమరితి మే మప్పుడే యనుచుఁ 

గనకాంబరుండు లక్ష్మణమౌనివరుని 

నిచ్చినఁ బొంగి రంగేశుగాయకుఁడు 

మచ్చికతోడ నమ్మౌనిఁ దోకొనుచు 

శ్రీరంగమునకు వేంచేయు నవ్వేళ 

శ్రీరంగపతి తనసేనానితోడఁ 

బరమభాగవతులు పరిచరజనము 

నరుదార నెదురుగా ననిపి వెండియును 

నామౌని తమకడ కరుదెంచువేళఁ 

బ్రేమమై నెదు రేగి పెక్కుచందముల

